
ABSTRAK 

Chatbot pemesanan piza dalam talian dengan penggunaan Facebook Messenger merupakan sebuah 

rule-based Chatbot yang mempermudahkan proses transaksi dalam memesan piza. Chatbot 

pemesanan piza dalam talian ini dibangunkan atas tujuan menawarkan perkhidmatan yang lebih 

baik dan efisien kepada pihak pengurusan piza dan juga para pengguna di Malaysia. Dalam 

pembangunan Chatbot ini, perancangan aliran perbualan dengan pendekatan rule-based Chatbot 

digunakan untuk menangani pertanyaan daripada pengguna. Chatbot pemesanan piza dalam talian 

yang berdasarkan aliran perbualan ini dibangunkan dengan menggunakan Visual Studio 2017 

kemudian diintegrasikan ke dalam aplikasi Facebook Messenger melalui Microsoft Azure. 

Chatbot ini dilengkapi dengan informasi berupa teks dan gambar agar pengguna dapat 

memperolehi informasi yang dikehendaki dengan mudah dan tepat. Kaedah Agile yang digunakan 

dalam pembangunan Chatbot pemesanan piza dalam talian ini selaras dengan tempoh masa yang 

diperuntukkan. Secara keseluruhannya, Chatbot pemesanan piza dalam talian ini akhirnya dilihat 

dapat memudahkan proses pemesanan piza dalam talian. 

 

1 PENGENALAN 

Chatbot adalah kombinasi perkataan daripada perkataan Chat yang bermaksud sembang dan 

perkataan bot, singkatan kepada perkataan robot. Chatbot adalah program komputer yang 

dirancang untuk mensimulasikan perbualan manusia (Oxford Dictionary, 2018). Chatbot biasa 

diintegrasikan ke dalam laman web, aplikasi dan instant messenger seperti Messenger, Whatsapp, 

WeChat dan sebagainya untuk membantu pihak pengurusan dalam berinteraksi dengan 

pelanggannya. Dengan kata lain, Chatbot adalah satu program automatik yang mampu berinteraksi 

dan memahami pertanyaan pelanggan serta bertindak balas berdasarkan set garis panduan yang 

ditentukan (Anon, 2018).  

Kelebihan Chatbot yang utama berbanding dengan aplikasi mudah alih ialah kemampuan 

Chatbot memberikan pelayanan selama 24 jam, kecekapan Chatbot dalam bertindak balas 

pertanyaan pengguna serta pencarian sesuatu produk yang lebih mudah dan praktikal. Bagi pihak 

pengurusan pula, kos untuk bayaran gaji kepada tenaga kerja seperti perkhidmatan pelanggan 

dapat dikurangkan (Myclever Agency, 2016). Hal ini disebabkan Chatbot hanya memerlukan 

sedikit dana untuk melakukan pemeliharaan agar dapat berfungsi dengan baik. Justeru, 

penggunaan Chatbot  dalam pemasaran, pengurusan dan bisnes semakin meningkat. Namun, 

syarikat-syarikat seperti Domino’s Pizza Malaysia dan McDonald’s Malaysia masih belum 

mengimplementasikan penggunaan aplikasi Chatbot dalam servis mereka 

 Justeru, sebuah Chatbot pemesanan piza dalam talian yang berdasarkan pendekatan jenis 

rule-based Chatbot telah dibangunkan dalam Projek Tahun Akhir (PTA) ini. Tujuannya adalah 

untuk menawarkan perkhidmatan baru kepada pihak pengurusan piza atau pengurusan berbentuk 

makanan di Malaysia supaya memberikan perkhidmatan pemesanan dalam talian yang lebih baik 

dan efisien kepada para pengguna.  

 

2 PENYATAAN MASALAH 

Walaupun penggunaan Chatbot dalam sektor ekonomi di luar negara telah mendapat sambutan 

yang baik daripada pengguna, namun kebanyakan perniagaan di Malaysia masih belum 

memanfaatkan penggunaan Chatbot tersebut. Di Malaysia, kebanyakan perniagaan dalam talian 

masih tergantung kepada penggunaan laman web utama atau aplikasi E-Commerce yang 

mengandungi pelbagai jenis produk. Pencarian produk melalui penggunaan tradisional E-

Commerce ini adalah kurang praktikal dan membazirkan masa. Pengguna perlu membuka pelayar 

web (browser), mengenal pasti dan menganalisis berbagai jenis produk yang dipaparkan di 

pelbagai halaman web untuk mencari produk yang dihendaki.  

 Sebagai contoh, pengguna membuat pemesanan piza Domino’s dalam talian melalui laman 

web utamanya akan dipaparkan dengan pelbagai jenis maklumat seperti menu, promosi, kupon 

dan sebagainya. Sekiranya pengguna sedang melihat produk di halaman promosi dan ingin 

membuat pesanan, pengguna tersebut akan dipaparkan kepada halaman web yang berbeza-beza 

seperti pilihan saiz piza, perisa, topping dan sebagainya sehingga halaman web untuk bayarannya. 

Hal ini bukan sahaja membazirkan masa untuk memuat halaman web tersebut, malah ia juga 

mengelirukan pengguna dalam melakukan pesanan. Jika pengguna tersilap memilih kategori 

penghantaran bagi sesuatu produk, pengguna akan diminta mengulang semula proses pemesanan 

tersebut. Selain daripada penggunaan laman web, terdapat juga perkhidmatan pemesanan makanan 

melalui panggilan telefon. Dalam penggunaan perkhidmatan ini, pengguna bukan sahaja perlu 

mengingati nombor telefon restoran tersebut, malah juga menu-menu yang terdapat di restoran.  

 

3 OBJEKTIF KAJIAN 

Objektif utama pelaksanaan projek in adalah untuk membangunkan satu Chatbot pemesanan piza 

dengan penggunaan aplikasi Messenger dari Facebook untuk memudahkan proses pemesanan piza 

dalam talian. 

a. Merancang dan menghasilkan aliran perbualan dengan pendekatan rule-based Chatbot 

dalam menangani pertanyaan daripada pengguna. 

b. Membangunkan sebuah Chatbot pemesanan piza dalam talian berdasarkan aliran perbualan 

serta data dari pangkalan data. 

c. Mengintegrasikan Chatbot ke dalam aplikasi Messenger dari Facebook sehingga pengguna 

dapat melakukan pemesanan piza dalam talian secara langsung dan mudah. 

 

4 METOD KAJIAN 

Model pembangunan yang sesuai memainkan peranan penting dalam pembangunan Chatbot ini 

bagi menjamin hasil kerja yang berkualiti. Pembangunan Chatbot pemesanan piza ini melibatkan 

beberapa fasa pembangunan dan ditambah dengan penggunaan perisian dan perkakasan yang 

bersesuaian. Fasa pembangunan yang terlibat adalah seperti fasa perancangan, analisis, reka 

bentuk dan pengujian. 

 

4.1 Fasa Perancangan 

Fasa perancangan menerangkan pengenalpastian masalah, penyelesaian masalah, objektif dan 

skop kajian. Sorotan kesusasteraan yang termasuk pengumpulan, pencarian dan pembacaan kajian 

lepas juga dijalankan untuk mencetus idea dan inspirasi. Penggunaan Internet untuk mencapai 

maklumat mengenai topik seperti rule-based Chatbot dan Facebook Messenger sebagai platform 

penggunaan Chatbot dilakukan untuk membantu proses pembangunan Chatbot dalam fasa analisis. 

4.2 Fasa Analisis 

Fasa analisis adalah fasa untuk menganalisis dan mentafsir maklumat yang dikumpulkan dalam 

fasa perancangan. Analisis tentang maklumat-maklumat tersebut membolehkan pengkaji 

mendalami pemahaman terhadap projek yang dibangunkan. Analisis tentang perkakasan dan 

perisian juga dilakukan untuk memastikan penggunaan perkakasan dan perisian yang bersesuaian 

bagi projek ini. Selain itu, analisis tentang pengguna Chatbot juga dilakukan untuk mengenal pasti 

keperluan pengguna dan seterusnya dipersembahkan dalam model konseptual seperti rajah kes 

guna dan carta aliran untuk menggambarkan pelbagai aspek pandangan aplikasi Chatbot ini. 

 

4.3 Fasa Reka Bentuk 

Fasa reka bentuk bertujuan untuk mengenal pasti dan menentukan reka bentuk perisian seperti 

proses komponen, modul, antara muka dan data untuk aplikasi bagi melengkapi spesifikasi 

keperluan reka bentuk perisian yang ditetapkan dan diminta oleh pengguna ketika pembangunan 

aplikasi. Analisis spesifikasi keperluan perkakasan dan perisian juga merupakan faktor yang 

penting dalam pembangunan aplikasi Chatbot ini. Perkakasan yang digunakan harus menyokong 

dan serasi dengan keperluan pembangunan aplikasi Chatbot. 

Perkakasan yang digunakan dalam pembangunan aplikasi Chatbot pemesanan piza dalam talian 

ialah: 

a. Komputer riba Windows Acer 

i. Pemproses Intel Core i5 

ii. Ingatan capaian rawak （RAM） 8GB 

iii. Sistem Operasi 64-bit Windows 10 

 

b. Telefon Pintar beroperasi Android 

i. Sistem Operasi Android Nougat (7.0) 

ii. Ingatan capaian rawak (RAM) 3GB 

iii. Ruang storan sebanyak 16GB 

Perisian yang digunakan dalam aplikasi ini ialah ： 

a. Visual Studio 2017 

Visual Studio merupakan sebuah persekitaran pembangunan bersepadu (IDE) dari 

Microsoft. Rangka kerja bagi pembangunan aplikasi Chatbot ialah Microsoft Bot 

Framework yang dipasang dalam perisian Microsoft Visual Studio 2017. Terdapat 3 

elemen penting dalam Microsoft’s Bot Framework, iaitu, Bot’s API endpoint, Bot 

Connector, dan Bot message channels.  

 

b. Bot Emulator (Windows) 

Bot Framework Emulator digunakan untuk mensimulasikan Chatbot yang dibangunkan. 

 

c. Microsoft Azure 

Microsoft Azure memberikan dua perkhidmatan yang penting untuk pembangunan Chatbot, 

iaitu Azure Bot Service dan  Azure App Service. Azure Bot Service merupakan satu 

perkhidmatan yang diintegrasi untuk pembangunan Chatbot. Azure Bot Service 

membolehkan pembangun untuk membangunkan Chatbot, menghubungkan pengguna 

kepada Chatbot dan menguji Chatbot. Azure App Service pula berfungsi untuk 

menguruskan Azure Bot Service yang menggunakan (deploy) Azure App Service tersebut. 

Dalam projek ini, Microsoft Azure digunakan kerana Visual Studio mempunyai sokongan 

dalaman (built-in support) kepada Microsoft Azure dalam menerbitkan Chatbot. 

 

d. Azure CosmosDB Emulator 

Azure CosmosDB Emulator digunakan untuk mensimulasi perkhidmatan Azure 

CosmosDB atas tujuan pembangunan. Azure CosmosDB Emulator membolehkan 

pembangunan pangkalan data secara percuma tanpa dihubungkan dengan Azure. 

 

e. Data Migration tool 

Data Migration tool ialah open source yang boleh didapati dari GitHub. Data Migration 

tool digunakan untuk mengeksport data dari CosmosDB atau mengimport data ke 

CosmosDB. 

Pembangunan model-model sistem seperti reka bentuk pelanggan-pelayan (Client Server 

Architecture), pemodelan data dalam bentuk rujukan menggunakan Hackolade dan carta aliran 

adalah mengikut kesesuaian aplikasi tersebut (Hackolade, 2016). 

 

 

Rajah 1 Reka Bentuk Pelanggan-Pelayan Berperingkat Dua bagi Aplikasi Chatbot Pemesanan 

Piza 

Rajah 2 Pemodelan Data dalam Bentuk Rujukan dengan Menggunakan Hackolade 

 

 

Rajah 3 Carta Alir Proses Pencarian Makanan 

 

4.4 Fasa Pengujian 

Fasa pengujian aplikasi Chatbot ini bertujuan untuk menguji tahap kebolehgunaan aplikasi 

Chatbot tersebut. Pengujian ke atas sesebuah aplikasi penting bagi mengenal pasti bahawa semua 

objektif dan matlamat pembangunan aplikasi telah dicapai. Selain itu, pengujian juga dilakukan 

untuk mengenal pasti kelemahan-kelemahan yang terdapat dalam aplikasi yang dibangunkan. 

Kemudian, tindakan bagi mengatasi kelemahan tersebut dan penyelenggaraan diambil dengan 

segera supaya aplikasi Chatbot yang dihasilkan bebas daripada sebarang ralat. Kaedah pengujian 

yang digunakan pada aplikasi Chatbot pemesanan piza dalam talian melibatkan pengujian fungsian 

dan pengujian bukan fungsian, iaitu pengujian kotak hitam dan pengujian kebolehgunaan. 

 

5 HASIL KAJIAN 

Rangka kerja bagi pembangunan aplikasi Chatbot ialah Microsoft Bot Framework yang dipasang 

dalam perisian Microsoft Visual Studio 2017. C# merupakan bahasa pengaturcaraan yang 

digunakan dalam Visual Studio 2017 manakala JavaScript Object Notation (JSON) adalah format 

yang digunakan untuk pertukaran data yang berupa teks antara pelayan (server) dengan pelanggan 

atau pelayar web. Pangkalan data yang digunakan ialah CosmosDB, iaitu pangkalan data NoSQL 

Microsoft yang beroperasi di awan. Data Migration tool juga digunakan untuk mengeksport data 

dari CosmosDB ke format JSON untuk kegunaan pengkaji dan pihak pengurusan piza. Selain itu, 

platform Messenger dari Facebook digunakan untuk aplikasi Chatbot yang dibangunkan dalam 

projek ini tetapi aplikasi ini juga boleh diintegrasikan ke platform lain. Akhir sekali, Bot 

Framework Emulator membolehkan aplikasi Chatbot diuji tanpa melalui Messenger Facebook dan 

Azure CosmosDB Emulator pula membolehkan pembangunan pangkalan data secara percuma 

tanpa dihubungkan dengan Azure. 

 Dalam projek ini, aliran perbualan yang dibangunkan fokus kepada elemen interaksi yang 

menarik serta panduan yang memudahkan pengguna memahami dan berinteraksi dengan aplikasi 

Chatbot tersebut dengan menggunakan WaterfallStep, iaitu dialog yang dioptimumkan untuk 

mencadangkan satu siri soalan kepada pengguna. Rajah 4 berikut merupakan hasil aliran perbualan 

aplikasi Chatbot yang dibangunkan. 

Rajah 4 Aliran Perbualan Aplikasi Chatbot Pemesanan Piza Dalam Talian 

 

6 KESIMPULAN  

Aplikasi Chatbot ini memberikan proses pemesanan piza dalam talian yang lebih intuitif kepada 

pengguna melalui aliran perbualan yang terancang dan mudah difahami. Aplikasi Chatbot ini 

menawarkan perkhidmatan yang lebih baik dan efisien dari segi pemesanan, pencarian produk, 

semakan rekod pesanan dan maklum balas kepada pengguna di Malaysia. Penggunaan informasi 

berupa teks dan gambar dalam aplikasi Chatbot ini membolehkan pengguna mencapai matlamat 

dengan mudah dan tepat. Selain itu, analisis ke atas maklum balas pengguna dapat membantu 

penambahbaikan aplikasi Chatbot atau pihak pengurus piza bagi meningkatkan kualiti 

perkhidmatan pemesanan. Namun, aplikasi Chatbot ini hanya diintegrasikan ke dalam aplikasi 

Messenger dari Facebook sedangkan terdapat juga beberapa instant messenger yang popular 

seperti Whatsapp. Telegram, WeChat, Line dan lain-lain. Oleh itu, cadangan bagi penambahbaikan 

aplikasi Chatbot pemesanan piza pada masa hadapan ialah Aplikasi Chatbot ini boleh dibangunkan 

dengan penggunaan platform lain daripada Facebook Messenger. Sebagai contoh, penggunaan 

platform seperti Whatsapp, Telegram, WeChat, Line dan lain-lain boleh digunakan sebagai 

platform untuk membangunkan aplikasi Chatbot ini. Hal yang demikian akan memudahkan lebih 

ramai pengguna untuk mencapai aplikasi Chatbot pemesanan piza. 

